
https://courses.nus.edu.sg/course/elljwp/deMan.htm

	له‌ (04.11.2016)دا گوتاری (یاده‌وه‌ری به‌ ته‌نیشت رۆمانه‌وه‌)م که‌وته‌ به‌رچاو. له‌و خوێنه‌رانه‌م بایه‌خ به‌ ناونیشان ده‌ده‌ن. له‌م سی چل ساڵه‌ی ڕابوردوودا به‌ هۆی لێکۆڵینه‌وه‌ چڕه‌کانی هه‌ندێک له‌ تێیۆرێست و ڕه‌خنه‌سازانی وه‌ک (جیرار جینێت)، (کلود دوشی)، (رۆبێرت شۆلز)، (لیۆ هۆک) و ئه‌وانه‌ی تر چه‌مکی ناونیشان بایه‌خی زیاتری پێ درا، بگره‌ گه‌یشته‌ ئه‌وه‌ی وه‌ک زانست لێی بڕوانرێت، که‌ به‌ ناونیشانناسی (Titrologie) ناسراوه‌. (جیرار جینێت) ناونیشان به‌ به‌شێکی گرنگی (پاراتێکست: Paratext) داده‌نێت. له‌ کتێبی (پالیمپسێست: ئه‌ده‌ب له‌ پله‌ی دووه‌مداPalimpsests: Literature in the Second Degree)دا، که‌ له‌ ساڵی (1982)دا چاپ کراوه‌، به‌شێکی تایبه‌تی بۆ ئه‌و چه‌مکه‌، چه‌مکی (پاراتێکست) ته‌رخان کردووه‌. ده‌کرێت به‌ کوردی بیکه‌ینه‌ هاوشانی تێکست، یاخود ده‌قهاوشانی. ڕاستییه‌که‌ی (پالیمپسێست) هه‌ر ماتریالێکه‌ شتی له‌سه‌ر نووسرابێت و سڕابێته‌وه‌، تاکوو بۆ نووسینی تر به‌ کار بهێنرێت. وشه‌که‌ له‌ بنه‌ڕه‌تدا لاتینییه‌ و له‌ زمانه‌کانی تردا گۆڕانی بنه‌ڕه‌تیی به‌سه‌ردا نایه‌ت، بۆیه‌ ئێمه‌یش وه‌ک خۆی ده‌ینووسینه‌وه‌. هێنده‌ هه‌یه‌ له‌ ئینگلیزییه‌که‌دا به‌ کۆ هاتووه‌ و له‌ کوردیدا ده‌بێته‌ تاک، به‌وه‌ی گرامه‌ری ئێمه‌ وا ده‌خوازێت. (جینێت) به‌م شێوه‌یه‌ پێناسه‌ی (پاراتێکست) ده‌کات، که‌ بریتییه‌ له‌و نیشانه‌ و ئایکۆنه‌ لاوه‌کییانه‌ی، کاریگه‌رییان له‌سه‌ر تێگه‌یشتنی تێکسته‌ بنه‌ڕه‌تییه‌که‌دا هه‌یه‌ و ئه‌مانه‌ ده‌گرێته‌وه‌: ناونیشان (title)، ناونیشانی لاوه‌کی (subtitle)، ناونیشانی ناوه‌کی (intertitles)، ده‌روازه‌ (prefaces)، پاشکۆ (postfaces)، سه‌رنج (notices)، پێشه‌کی (forwards) و زۆری دیکه‌.(1)
	وه‌ک گوتم یه‌کێکم له‌وانه‌ی بایه‌خ به‌ ناونیشان ده‌ده‌ن، بۆیه‌ کاتێ گوتاری (یاده‌وه‌ری به‌ ته‌نیشت رۆمانه‌وه‌)م بینی، سه‌یرم لێ هات و له‌ خۆمم پرسی باشه‌، (یاده‌وه‌ری)، که‌ به‌ عه‌ره‌بی‌ (ذاکره‌) و به‌ ئینگلیزی (Memory)یه‌، بۆچی ده‌که‌وێته‌ ته‌نیشت ڕۆمانه‌وه‌؟ تۆ بڵێی ئه‌و نووسه‌ره‌ ویستبێتی یارییه‌کی زمانه‌وانی بکات و به‌ هۆشیارییه‌وه‌ وای نووسیبێت، بۆیه‌ ئه‌و ناونیشانه سه‌یره‌‌ی داناوه‌؟ به‌ڵام کاتێ گوتاره‌که‌م خوێنده‌وه‌، هه‌ر زوو بۆم ده‌رکه‌وت هه‌ڵه‌یه‌کی مه‌عریفییه‌ و تێی که‌وتووه‌. ڕاستییه‌که‌ی له‌گه‌ڵ خوێندنه‌وه‌ی یه‌ک دوو ڕسته‌ی سه‌ره‌تادا گه‌یشتمه‌ ئه‌و باوه‌ڕه‌ی نووسه‌ری گوتار مادام به‌ زمانی ڕۆژانه‌ ده‌نووسێت، له‌و دوو چه‌مکه‌ نه‌گه‌یشتووه، به‌ڵکوو له‌ ده‌می ئه‌م و ئه‌وه‌وه‌ وه‌ری گرتوون‌، یان وه‌ک خۆی ده‌ڵێت‌ (گوته‌ی گوتیاران)ن‌ و بیستوونی‌‌. به‌پێی ئه‌و مێتۆده‌ی بۆ خوێندنه‌وه‌ هه‌مه‌، هه‌میشه‌ له‌سه‌ر ئه‌و چه‌مکانه‌دا ده‌وه‌ستم و لێیان ورد ده‌بمه‌وه‌، کاتێ ده‌که‌ونه‌ به‌رچاوم، بۆیه‌ ده‌مه‌وێت بپرسم یاده‌وه‌ری چییه‌؟ دیاره‌ ئێمه‌ لێره‌دا نامانه‌وێت به‌ وردی باسی لێوه‌ بکه‌ین، له‌ کاتێکدا ئه‌و چه‌مکه‌ هه‌میشه‌ جێگه‌ی سه‌رنجی فیلۆسۆف و سایکۆلۆجیستان بووه‌، وه‌ک لای‌ (پلاتۆن)، (ئه‌ریستۆ)، (ئۆگستین) و زۆری دیکه‌دا ده‌یبینین، بگره‌ به‌ ده‌گمه‌ن هه‌یانه‌ خۆی له‌ قه‌ره‌ی نه‌دابێت، به‌ڵام مادام مه‌به‌ستمانه‌ وێنه‌یه‌کی گشتیی لێ به‌ ده‌سته‌وه بده‌ین‌، ئه‌وا ده‌کرێت لای (هێنری برگسۆن)دا بوه‌ستین، مادام ئه‌و فیلۆسۆفه‌ به‌شێکی زۆری ته‌مه‌نی بۆ ئه‌و چه‌مکه‌ ته‌رخان کردووه‌. که‌واته‌ ئه‌و وێنه‌یه‌ لای ئه‌و فیلۆسۆفه‌دا ده‌دۆزینه‌وه‌، به‌تایبه‌تی له‌ به‌شی پێنجه‌می کتێبی (وزه‌ی ڕۆحی، یان وزه‌- ڕۆحی:  Mind-energy)(2)دا، که‌ له‌ ژێر ناونیشانی (یاده‌وه‌ریی ئێستا و پێزانینی ساخته‌: Memory of the present and false recognition)‌دا نووسیویه‌تی. به‌گشتی لای (برگسۆن)دا (یاده‌وه‌ری) هاوواتای (هۆشیاری)یه‌، چونکه‌ به‌بێ یه‌که‌میان بوونی دووه‌میان مه‌حاڵه‌. هه‌روه‌ها پێی وایه‌ یاده‌وه‌ری وه‌ک وه‌همیش ده‌رده‌که‌وێت. نموونه‌ به‌وه‌ ده‌هێنێته‌ کاتێ دیمه‌نێک ده‌بینین، یان گوێمان له‌ گوته‌یه‌ک ده‌بێت، وا ده‌زانین پێشتر ئه‌و دیمه‌نه‌مان دیوه‌، یان ئه‌و گوته‌یه‌مان بیستووه، بگره‌‌ ئه‌و وه‌همه‌ ده‌مانگه‌یه‌نێته‌ ئه‌وه‌ی وا هه‌ست بکه‌ین توانای پێشبینیکردنی ئایینده‌مان هه‌یه‌‌. مرۆڤ کاتێ دنیای ده‌ره‌وه‌ به‌م شێوه‌یه‌ ده‌بینێت، ئه‌وا له‌ ژێر کاریگه‌ریی ئه‌و وه‌همه‌دا خودی خۆی به‌ نامۆ ده‌زانێت، به‌ڵکوو هه‌ست به‌ دووفاقییش ده‌کات.‌(3) به‌م شێوه‌یه‌ (یاده‌وه‌ری) به‌ دیارده‌ی سایکۆلۆجی ده‌زانێت، نه‌وه‌ک به‌ دیارده‌ی فیزیۆلۆجی، که‌ هه‌سته‌کانی مرۆڤ ده‌رده‌بڕێت، بۆیه‌ پێی وایه‌ یاده‌وه‌ری دووره‌ له‌وه‌ی ماتریاڵی بێت وه‌ک له‌ کتێبی (مادده‌ و یاده‌وه‌ری:Matter and Memory)دا پێی له‌سه‌ر داده‌گرێت.(4) به‌ڵێ، له‌ دیدی ئه‌مدا ئه‌و وێنه‌یه‌ی لامان دروست ده‌بێت پێوه‌ندیی به‌ هۆشمـانه‌وه‌ هه‌یه، بۆیه‌ ده‌چێته‌ ئاستی (دیوره‌یشن: Duration)(5) و (ئینتیوه‌یشن: Intuition)ـه‌وه‌، که‌ ئه‌م چه‌مکانه‌ لای ‌ئه‌ودا مانای تایبه‌تیان هه‌یه‌، به‌وه‌ی پێوه‌ستن به‌ زه‌مه‌نه‌وه‌ و زه‌مه‌نیش بریتییه‌ له‌ که‌ڵه‌که‌کردن و به‌رده‌وامی. به‌ مانایه‌کی تر به‌رده‌وامبوونی ڕابوردوو و گه‌شه‌کردنی، تاکوو ئه‌وه‌ی ده‌بێته‌ داهاتوو، که‌ ئه‌مه‌ هاوشانی دۆخه‌ ده‌روونییه‌کانیشه‌. لێره‌یشدا یاده‌وه‌ری به‌ هۆی ئه‌و به‌رده‌وامییه‌وه‌ گه‌وره‌ ده‌بێت و گه‌شه‌ ده‌کات. ده‌کرێت زۆر له‌وه‌ زیاتر له‌باره‌ی (یاده‌وه‌ری)یه‌وه‌ لای ئه‌و فیلۆسۆفه‌دا بدۆزینه‌وه‌، که‌ پێشتریش له‌ گفتوگۆکانمدا لێوه‌ی دواوم، به‌وه‌ی هه‌میشه‌ له‌م ڕووه‌وه‌ کۆمه‌کی کردووم، خۆ ئه‌گه‌ر پێویستی کرد، بۆی ده‌گه‌ڕێمه‌وه‌، به‌ڵام هێنده‌ به‌سه‌ بزانین (یاده‌وه‌ری) هاوواتای (هۆشیاری)یه‌. باشه‌، مادام وایه‌، چۆن ده‌که‌وێته‌ ته‌نیشت ڕۆمانه‌وه‌؟ ئه‌و نووسه‌ره‌ چۆن به‌و شێوه‌یه‌ له‌و چه‌مکه‌ گه‌یشتووه‌؟
	گوتاره‌که‌م ته‌واو کرد‌، بێ ئه‌وه‌ی نه‌ک تێیدا ڕووبه‌ڕووی هیچ زانیارییه‌کی نوێ ببمه‌وه‌، به‌ڵکوو هه‌ر خێرا بۆم ده‌رکه‌وت نووسه‌ره‌که‌ی ئه‌و زانیارییه‌ سواو و کۆنانه‌یشی به‌ نیوه‌چڵی گواستووه‌ته‌وه‌. نایشارمه‌وه‌ هه‌ندێک ڕسته‌م هاتنه‌ به‌رده‌م، که‌ باوه‌ڕم نه‌ده‌کرد ڕۆژێک له‌ ڕۆژان هیچ نووسه‌رێک بیاننووسێت. بۆ نموونه‌ ده‌ڵێت یاده‌وه‌ری ده‌قه، دواتر له‌وه‌یش دوورتر ده‌ڕوات و ده‌یکاته‌ ژانر‌، بێ ئه‌وه‌ی دوور، یان نزیک به‌ لای پێناسه‌ی ده‌ق و ژانردا بچێت، تاکوو بزانین مه‌به‌ستی له‌وانه‌ چییه‌. هه‌ر شتێک ئێستا بیڵێت، که‌مێک دواتر پێچه‌وانه‌که‌ی ده‌خاته‌ شوێنی، بێ ئه‌وه‌ی بزانێت بۆچی وای کردووه‌‌، که‌ ئه‌مه‌ مێتۆدی هه‌موو ئه‌وانه‌یه‌ به‌ تێگه‌یشتنی میللی و به‌ زمانی ڕۆژانه‌ له‌باره‌ی ئه‌و چه‌مکانه‌وه‌ ده‌نووسن، به‌وه‌ی ته‌نیا بیستوویانن و ئاگایان لێ نییه‌ چۆن کاریان پێ کراوه‌. به‌ پێویستم زانی به‌ مێتۆدی پرسیار ڕووبه‌ڕووی ببمه‌وه‌، چونکه‌ باوه‌ڕم نییه‌ هیچ شتێکی دیکه‌ هێنده‌ی پرسیار هێزی هه‌بێت ئه‌و چه‌مکانه‌ له‌ ژێر ده‌سته‌ڵاتی تێگه‌یشتنی میللیدا ده‌ربهێنێت و بیانخاته‌ ئاستی تره‌وه‌. هه‌ر خێرا نامه‌یه‌کم له‌ ڕێی ئیمه‌یڵه‌وه‌ بۆ نارد، که‌ کۆمه‌ڵێک پرسیاری له‌ خۆ ده‌گرت، به‌ڵام چوار مانگ زیاتری به‌سه‌ردا تێپه‌ڕی، بێ ئه‌وه‌ی وه‌ڵام بداته‌وه‌، بۆیه‌ نه‌مویست بگاته‌ پێنج مانگ و یه‌ک دوو جاری دیکه‌ بۆیم نارده‌وه‌. هێشتا وه‌ڵامی نه‌دایه‌وه‌. {بڕیارم دا له‌ ڕێی (گۆران عه‌بدولڵا)ی هاوڕێمانه‌وه‌ بۆی بنێرم. پێی گه‌یشت و نامه‌یه‌کی کورتی بۆ نووسیم، که‌ ئه‌مه‌ی تێدا هاتووه‌: ده‌مێکه‌ ئاگای له‌ ئیمه‌یڵه‌که‌ی نییه‌، بۆیه‌ نه‌یزانیوه‌ نامه‌یه‌کی وای پێ گه‌یشتبێت.... ئه‌وه‌ بوو منیش نه‌ک هه‌ر نامه‌که، به‌ڵکوو ئه‌م پێشه‌کییه‌یشم بۆ نارد و چه‌ند دێڕێکیشم هه‌ر له‌و باره‌یه‌وه‌ نووسی. ئه‌ویش دوای خوێندنه‌وه‌ی، نامه‌یه‌کی بۆ ناردووم و تێیدا ده‌ڵێت، که‌ ده‌توانم ئه‌م نامه‌یه‌م، مه‌به‌ست له‌م گوتاره‌یه‌، بڵاو بکه‌مه‌وه. له‌وێدا باسی ئه‌وه‌ی کردووه‌ ئاماده‌یه‌ کاتێ ده‌مبینێته‌وه‌، باوه‌شم پێدا بکات، چونکه‌ من له‌ نامه‌که‌مدا هیوایه‌کی وام خواستووه‌. واته‌ ئه‌و پرسیارانه‌ نه‌بنه‌ هۆی تێکچوونی پێوه‌ندیی نێوانمان. لێره‌یشدا سوپاسی ئه‌و هه‌سته‌ جوانه‌ی ده‌که‌م، که‌ ئه‌مه‌ لای من مانایه‌کی گه‌وره‌ی هه‌یه‌، به‌ڵام نایشارمه‌وه‌ حه‌زم ده‌کرد لانی که‌م له‌باره‌ی ئه‌و پرسیارانه‌وه‌ هه‌ندێک قسه‌ی هه‌بن، له‌ کاتێکدا نه‌ک هه‌ر پێوه‌ندییان به‌ گوتاره‌که‌یه‌وه‌ هه‌یه‌، به‌ڵکوو پێوه‌ستیشن به‌ کۆمه‌ڵێک چه‌مکی ئه‌ده‌بی گێڕانه‌وه‌وه‌. هیوام ده‌خواست پێش بڵاوکردنه‌وه‌ گفتوگۆیه‌کی قووڵ له‌باره‌ی ئه‌و تێرمانه‌وه‌ بکه‌ین، بۆ ئه‌وه‌ی بابه‌ته‌که‌م به‌ شێوازێکی تر بچووایه‌ته‌ به‌رده‌می خوێنه‌ر، به‌ڵام له‌گه‌ڵ ئه‌وه‌یشدا ئه‌و هه‌سته‌ی وه‌ک گوتم جوانه‌، بگره‌ ده‌ڵێم له‌ که‌لتووری ئێمه‌دا ده‌گمه‌نه‌. پێم وایه‌ ئه‌گه‌ر نه‌وه‌کانی پێشوو بابه‌ته‌کانی خۆیانیان به‌ر له‌ بڵاوکردنه‌وه‌ بۆ یه‌کتر بناردایه‌، له‌ ئاستی باڵاتر و به‌ شێوازی چاکتر چاپ ده‌کران و ئه‌مڕۆ ئێمه‌ هه‌م له‌ لایه‌ک نه‌ده‌که‌وتینه‌ ژێر باری ئه‌و که‌لتووره‌ ناشیرین و دواکه‌وتووه‌ی شه‌ڕه‌جوێن و له‌ لایه‌کی تره‌وه‌ له‌ ئاستێکی به‌رزتری بیرکردنه‌وه‌دا ده‌ماننووسی}.
	ئه‌م پێشه‌کییه‌م له‌به‌ر سێ خاڵ به‌ پێویست زانی: یه‌که‌م، تاکوو ئه‌گه‌ر به‌ کورتییش بێت هه‌ردوو چه‌مکی (ناونیشان) و (یاده‌وه‌ری)ی تێدا ڕاڤه‌ بکه‌م، ئه‌گه‌رچی له‌ نامه‌که‌یشدا که‌موزۆر باسیان لێوه‌ کراوه‌. دووه‌م، له‌باره‌ی هۆکاری سه‌رهه‌ڵدانی ئه‌و پرسیارانه‌وه‌ چه‌ند وشه‌یه‌ک بڵێم، که‌ چۆن ناردوومن و وه‌ڵام نه‌دراونه‌ته‌وه‌. {دواتریش چۆن له‌ ڕێی (گۆران عه‌بدولڵا)ـه‌وه‌ توانیومه‌ پێی بگه‌یه‌نم}. سێیه‌م، پێم خۆشه‌ ئه‌م ئه‌زموونه‌م بخه‌مه‌ به‌رده‌م ئه‌و خوێنه‌رانه‌ی نایانه‌وێت به‌ ئاسانی نووسینی وایان به‌سه‌ردا تێ بپه‌ڕێت، به‌و مه‌به‌سته‌ی ببێته‌ جێگه‌ی گفتوگۆیان، بۆیه‌ نامه‌که‌ وه‌ک خۆی بڵاو ده‌که‌مه‌وه‌، له‌ کاتێکدا ته‌نیا پێوه‌ندیی به‌ گوتاره‌که‌وه‌ هه‌یه‌ و به‌ هیچ شێوه‌یه‌ک به‌ لای که‌سایه‌تیی نووسه‌ره‌که‌یدا ناچێت.
	ڕه‌نگه‌ خوێنه‌ر بپرسێت ئاخۆ گوتارێکی له‌م شێوه‌یه‌‌ ئه‌وه‌ ده‌هێنێت له‌باره‌یه‌وه‌ بنووسیت. وه‌ڵامی من ئه‌وه‌یه‌ له‌باره‌یه‌وه‌م نه‌نووسیوه‌، به‌ڵکوو پرسیارم لێ کردووه‌. هه‌موو ئه‌و چه‌مکانه‌ی لێره‌دا فڕێ دراون و هێنراونه‌ته‌ ئاستی میللییه‌وه‌، لای فیلۆسۆف و ڕه‌خنه‌سازاندا به‌ شێوه‌ی ترن و کاری گه‌وره‌یان له‌سه‌ر کراوه‌. واته‌ خاڵی هاوبه‌شیان ته‌نیا ناویانه‌، که‌ هه‌ر نووسه‌رێک چه‌ند ساده‌یش بێت ده‌توانێت به‌ شێوه‌ی کیریۆسیتی (فزووڵی) ناوی ده‌یان چه‌مک ببیستێت و به‌ زمانی ساده‌ لێیانه‌وه‌ بدوێت، به‌ڵام ئایا ئه‌و چه‌مکانه‌ به‌و شێوه‌یه‌ن؟ ئه‌مه‌ پرسیاره‌که‌یه‌! به‌ڵێ، ویستوومه‌ له‌ ڕێی پرسیاره‌وه‌ ڕایه‌ڵ (لینک) و کۆنتێکست (سیاق)ـه‌کانیان بدۆزمه‌وه‌، به‌و مه‌به‌سته‌ی مه‌ودایه‌ک له‌نێوان ئه‌مانه‌ و ئه‌واندا دروست بکه‌م. مادام پرسیار بۆی هه‌یه‌ بگاته‌ هه‌موو کونجێک، بێ ئه‌وه‌ی هێزی خۆی له‌ ده‌ست بدات، ئه‌وا له‌و دیدگه‌یه‌وه‌ ئه‌م نامه‌یه‌م نووسیوه‌. هه‌موو فیلۆسۆف و ڕه‌خنه‌سازانی دنیایش پێوه‌ستی تێگه‌یشتنی هاوچه‌رخی خۆیانن. به‌ مانایه‌کی تر، ئاستی ئه‌و تێگه‌یشتنه‌ باوه‌ ئه‌وه‌ دیاری ده‌کات تۆ کار له‌گه‌ڵ چیدا ده‌که‌یت، ڕه‌خنه‌ له‌ چی ده‌گریت و چی تێ ده‌په‌ڕێنیت، بۆیه‌ پێم وایه‌ ناکرێت ئێمه‌ خۆمان له‌و گوتارانه‌ دوور بگرین، مادام بمانه‌وێت و نه‌مانه‌وێت به‌شێکی گه‌وره‌ی تێگه‌یشتنی ئه‌مڕۆمان پێک ده‌هێنن، به‌ڵام ئه‌وه‌ گرنگه‌ چۆن ڕووبه‌ڕوویان ده‌بینه‌وه‌.
	ماوه‌ته‌وه‌ بڵێم نووسه‌ری گوتاره‌که‌ ناوی (که‌ریم کاکه‌)یه‌، که‌ له‌م چه‌ند ساڵه‌ی ڕابوردوودا کۆمه‌ڵێک کتێبی له‌ بواری ئه‌ده‌بی گێڕانه‌وه‌دا‌ نووسیوه‌.
	ــــــــــــــــــــــــــــــــــ
	(1) Gerard Gallant, Palimpsests. Literature in the Second Degree, translated by Channa Newman and Claude Doubinsky, Published by University of Nebraska Press, 1997, p.3
	(2) ئه‌گه‌رچی وشه‌ی (Mind) له‌ به‌رانبه‌ر (ئه‌قڵ)، یان (هۆش)ی کوردیدایه‌، به‌ڵام پێم وایه‌ وه‌رگێڕانی وشه‌ی (spirituelle)ی فرانسی بۆ کوردی له‌ (Mind) گونجاوتره‌، که‌ مانای (ڕۆحی) ده‌گه‌یه‌نێت و هه‌ر ئه‌وه‌یشه‌ مه‌به‌ستی (برگسۆن). کتێبه‌که‌ خۆیشی له‌ بنه‌ڕه‌تدا به‌و زمانه‌ نووسراوه‌.
	(3) Henri Bergson, Mind-Energy, lectures and essays, translated by H. Wildon Carr; lectures and essays, Edition, reprint, Publisher,Greenwood Press, London, 1975, p.134
	(4) Henri Bergson, Matter and Memory, translated by Nancy Margaret Paul and W. Scott Palmer , Published November 8th 1990 by Zone Books (NYC).
	(5) ڕاسته‌ (دیوره‌یشن: Duration) زیاتر به‌ مانای (ماوه‌ی زه‌مه‌نی) دێت، به‌ڵام لای (برگسۆن)دا فۆکه‌س ده‌که‌وێته‌ سه‌ر مانای دووه‌م، که‌‌ (به‌رده‌وامی)یه‌.‌ ئه‌زموونێکی سایکۆلۆجییه‌ و پێوه‌ندیی ڕاسته‌وخۆی به‌ ناوه‌وه‌ی مرۆڤه‌وه‌ هه‌یه‌. (یاده‌وه‌ری)یش به‌شێکی دانه‌بڕاوی ئه‌و پرۆسێسه‌یه‌.
	

